
Муса Җәлил үзенең данлыклы “Моабит дәфтәрләрендә”  үзенең көрәштәш дусларын санап киткән.Үлем җәзасына хөкем ителгән ун герой арасында Гариф Шабаев  та бар. Тик аның турында мәгълүмат аз һәм тормыш юлы , фаҗигасе ныгытып өйрәнелмәгән ,шуңа күрә бу җәлилче турында тикшеренү эшләрен башладым .

  Аның язмышын тулырак белер өчен Р.Мостафинның “Җәлилчеләр” , И.Х.Зәбировның ”Җәлил белән беррәттән” китапларындагы язмалары  өйрәнелде.Гариф Шабаевның туган ягы Ярмәкәй районы Иске Турай авылында яшәүчеләр белән очрашып , мин үземне кызыксындырган сорауларга җавап табарга тырыштым.
  Беренче “Моабит дәфтәре”нең соңгы битендә, Җәлил үз кулы белән язып калдырган исемлектә Гариф Шабаев беренче булып тора .

   Бу киң күңелле,күндәм , искиткеч тыйнак , сабыр холыклы кешене Муса чын күңелдән хөрмәт иткән , якын күргән . Яшь ягыннан да алар арасында аерма әллә ни зур түгел. Гариф Мусадан бер генә яшькә кече .
  Гариф Хафиз улы Шабаев 1907нче елның 15 нче декабрендә Башкортостанның Ярмәкәй районы Иске Турай авылында дөньяга килә.Башлангыч белемне үз авылында ала.Тугызынчы сыйныфны Казанда тәмамлый. Әти-әнисе илдә ачлык башлангач,Урта Азиягә күчеп китә,ә Гариф Казан шәһәрендәге финанс хезмәткәрләре курсына укырга керә.Укып беткәч,ул да Фиргәнә шәһәренә китә.1932 елда ул культура агарту оешмаларында эшләүче Мөнәвәрә Госман кызына өйләнә,алар Ташкентка күчеп китәләр.Сугыш башланыр алдыннан гына Лилия исемле кызлары туа.

 Исәнлеге начар булу сәбәпле ,аны армиягә алмыйлар.Ләкин сугыш башлангач,  ул фронтка җибәрүләрен үтенеп , Ташкент шәһәренең Куйбышев исемендәге хәрби комиссариатына килә.Бу юлы төпченеп тормыйлар- сугышның бишенче көнендә аның иңендә инде солдат шинеле була.Кыска вакытлы хәрби әзерлек курслары үткәннән соң , ул фронтка җибәрелә . 

Аңардан нибары бер генә хат килә,анысы да сугышка китеп барышлый юлда язылган хат.Шулай да хатыны Мөнәвәрә белән кызы Лилия өметләрен өзмиләр: сугыш беткәнгә кадәр аңардан хәбәр көтеп яшиләр.

   Сугышта аның часте чолганышта кала,совет гаскәрләре ягына үтеп чыга алмыйлар. Г.Шабаев Польшадагы Седльце концлагеренә эләгә. Бу махсус лагерь була .Ул 366нчы номерлы әсир булып санала. Бу лагерьда фашистлар төрле милләт вәкилләреннән   булган әсирләрне аерым   туплыйлар һәм легион өчен әзерләү эшен алып баралар.Гариф анда Ф.Булатов һәм А.Алиш 
белән очраша,алар бергәләп лагерьдан качу турында уйлыйлар.Ләкин бу 
ниятләре тормышка ашмый кала. 1942 елның 15 августыннан булган приказда болай диелә:

1. Татарлардан, башкортлардан һәм татарча сөйләшүче башка Идел буе халыкларыннан гыйбәрәт булган легион төзергә.

2. Төркестан легионына язылган татарларны Идел-татар легионына күчерергә.

3. Татар хәрби тоткыннарын ашыгыч рәвештә башкалардан аерырга һәм Седльце лагеренә озатырга.

4. Төзелгән легионны, иң беренче чиратта, партизаннарга каршы көрәштә кулланырга.

Идел-татар легионының командиры итеп майор Оскар фон Зеккендорф билгеләнә.

«Идел-Урал» легионында берничә батальон була, тик иң билгелесе - 825-нче.
   “Идел-Урал” легионында хәрби яктан алманнар җитәкчелек итсә, идеологик эш Көнчыгыш министрлык каршындагы татар комитеты кулында була. Бу комитетның җитәкчеләре булып татар мөһаҗирләре Әхмәт Тимер һәм Шәфи Алмаз хезмәт итә. Алар икесе дә Төркия ватандашлары булалар. Шәфи Алмазның чын исеме – Габдрахман Галиуллин, ул 1885 елда хәзерге Татарстанның Дөбъяз районында туа, эшмәкәрлек белән шөгыльләнә, башта Төркиядә, ә инде 1928 елдан Берлинда яши, капитал туплый. Сугыш башлангач  исә алар Әхмәт Тимер белән әсирләр лагерьларында йөреп, татарларны туплый башлыйлар. Әсирләр арасыннан югары белемле булган ун кешене сайлап алалар.Ун кеше арасында Гариф Шабаев,Фоат Булатов,Абдулла Алиш  та була.Шулай итеп,  1942нче елның 6 нчы сентябрендә татар легионы “Идел-Урал” төзелә. Шунысын да әйтергә кирәк , легионның байрагында да, төрки-татар легиончыларының җиңнәренә таккан  тамгаларында да “Идел-Урал” эмблемасы була,ул яшел һәм күк җирлектә кисешкән ук һәм хәнҗәр,ә өстә карага ак белән латин әлифбасында”Идел-Урал”  дип язылган. Легионның төп базасы Польшадагы Седльце лагеренда була. Легиончылар махсус сүзләргә марш та язалар. «Легионерлар маршы» ның  музыкасын  Аллагулов, сүзләрен А. Алиш язган.

Легионерлар маршы
Зәңгәр күзләреңне текәп
Көтмә әле, матурым.
Кушымта:
Без легионерлар, ирекле яшьләр,
Алга киереп күкрәкне,
Нык сызганып беләкне
Ил төзергә без, җир биләргә без
Ил төзергә, җир биләргә өйрәнәбез без.
Халык өчен көрәш мәйданында
Ут эчендә батырың.
Кушымта:
Шауласыннар, күкрәсеннәр
Бөек халык шатлансын.
Кушымта.
Безнең эчтә, дәртле көчтә
Көрәш җыры яңгырасын.
Кушымта:
Без легионерлар, ирекле яшьләр,
Алга киереп күкрәкне,
Нык сызганып беләкне
Ил төзергә без, җир биләргә без
Ил төзергә, җир биләргә өйрәнәбез без
Гариф Шабаев та шул оешмага керә.1942 елның 13 декабрендә аларны Вустрау төрмәсенә алып киләләр,аннан соң Берлиндагы Моабит төрмәсенә күчерәләр.Анда ул Муса Җәлил белән очраша.”Идел –Урал “легионында татар телендә  газета чыга башлый. . «Идел-Урал» газетасы кече форматта, 6 битле итеп (сирәк очракта гына 8 битле, яки ике саны бергә) латин хәрефләре белән атнага бер тапкыр нәшер ителә.
Гариф Шабаевны хәреф җыючы итеп тәкъдим итәләр.Ә яшерен оешма шул вакытта листовкалар бастыра башлый. Гариф, фашистлар листовкаларны тапмасын өчен, башка юл эзли.Ул Муса Җәлилгә аларны стеклографта бастырырга тәкъдим итә. Һәм Муса аны хуплый.Тик бер көнне яшерен оешмага гестапо үз кешесен җибәрә.Аларның эшләре ачыклана.Җәлилчеләрне(алар барлыгы 11 кеше була) кулга алалар.Башта Дрезденденда суд була,аннан соң  Тегель,Шпандау төрмәләре.
    25нче августта сәгать 8 дә аларның барысын да Плетцензее төрмәсенең “үлем йорты” дип аталган аерым барагына урнаштыралар. Мулла белән очраштырганнан соң, хөкем карарын укыйлар. Җәзалап үтерү барагына алып киләләр һәм гильотинада башларын кисәләр.Гариф Шабаев Муса Җәлилдән соң  алтынчы кеше итеп үтерелә.

  Плетцензее төрмәсенең архивында 2 кешенең - Әхмәт Симаев белән Гариф Шабаевның үлем карточкалары табыла.Бу карточкалар  икесе дә бик ашыгыч рәвештә,җәлилчеләрне җәзалау урынында  язылган:

 Фамилиясе,исеме:Шабаев.

Туган вакыты: 15 дек.,1907 ел

Һөнәре:легионер

Әсир кенәгесенең номеры: 828/44

Плетцензее төрмәсенең 4 нче блогына Империя хәрби судының РКА-11-2-

343-43 карары нигезендә урнаштырылды.

  Сугыш  бетеп, берничә ай үткәннән соң, Гариф Шабаевның хатыны Мөнәвәрәгә  Совет Армиясе офицеры Василий Иванович Чебоннан хат килеп төшә:”Мин сезгә шуны хәбәр итәргә телим: Шабаев  Гариф Хафизович 1944 нче елның июлендә минем белән бергә Берлин төрмәсендә утырды.Алар унбер кеше – немецларга каршы яшерен эш алып барган өчен атарга хөкем ителгәннәр иде.Гариф белән атнага бер тапкыр прогулка вакытында очраша идек...” Мөнәвәрә ханым биргән адрес буенча В.И.Чебонны эзләп , хат язып карый, әмма  таба алмый. ”Ул я башка шәһәргә күчеп киткән, я сугыштан соң озак яши алмагандыр “дип уйлый.

 Кат-кат яза торгач,1946 нчы елның июнь аенда Ташкентның Куйбышев хәрби комиссариатыннан Мөнәвәрә апага шундый хәбәр килә:”Сезнең ирегез,кызылармеец Шабаев Гариф Хафизович, 1944 нче елда герман концлагеренда әсирлектә үлгән.Бу кәгазь пенсия юллау өчен рәсми документ була ала”.
Г.Шабаевның язмышы Р.Мостафинның “Өзелгән җыр эзеннән”дигән китабында , Ш.Маннурның “Муса” романында һәм “ Моабит дәфтәрләрендә” дә чагылыш тапты.Ташкенттан филология фәннәре кандидаты ,Үзбәкстан  журналистлар союзы премиясе лауреаты,язучы-җәлилче И.Х.Забиров 1983 нче елның июлендә Башкортостанның Ярмәкәй районында да булып китә.Ул Гариф Шабаевның якташларын, үлем җәзасы турындагы фашист документының фотонөсхәсе белән һәм «Җәлил белән беррәттән”, ”Җәлил һәм җәлилчеләр “ китаплары белән таныштыра.Шул вакытта Ярмәкәй районы “Яңа җиңүләргә” газетасында “Гариф Шабаев-Җәлилнең көрәштәше” дигән очерк басылып чыга. Язучы Закирова Э.С. һәрбер җәлилчегә багышлап  11 сонет яза. [image: image1.jpg]



  Гариф Шабаев Муса Җәлил белән дә якын  дуслар булалар .Ул аны чын күңелдән хөрмәт иткән , якын күргән .Муса Җәлилнең “Гариф дуска” дигән шигырендә без моны ачык күрәбез.

                                            Гариф дуска.
Исән кайтып илгә,искә алсаң

Әсирлектә үткән көннәрне,

Онытма ,дус,синең белән

Бергә елап,бергә көлгәнне

Без серләшеп бергә синең белән,

Җиңеләйтә идек кайгыны.

Авыр булыр ,беләм,икебезгә дә

Көтмәгәндә кинәт аерылу.

Бәхетең булып,беркөн кайтсаң (әгәр)

Илгә атаң-анаң янына,

Ә мин калсам , кайталмыйча(монда),

Азык булып җирнең карнына,

Сөйлә минем якын дусларыма,

Сөйлә минем сөйгән халкыма,

Үлде,диеп,шагыйрь тоткынлыкта

Тугры булып изге антына .

      Г.Шабаевның гаиләсе хәзерге вакытта Ташкентта яши. Хатыны Мөнәвәрә 1978 нче елларда вафат була.Кызы Лилия, Ташкент университетының физика-математика факультетын тәмамлап, озак еллар Ташкент шәһәренең аэропортында метеорология өлкәсендә җитәкче  булып эшли.  Лилиянең малае да бар -Гариф Хафизович Шабаевның оныгы.                      
  Гариф Шабаевның  Садри исемле энесе дә сугышта һәлак була . Аның улы Марсель.Ул безгә Марс Садриевич Шабаев –язучы буларак билгеле.  

